
Shri Sharada Stavakadambam

શ્રીશારદાસ્તવકદમ્બમ્

(શ્રીકાલટિક્ષેત્રે)
હેલયા રચિતચિત્રવિષ્ટપાં ચેલધૂતશરદભ્રવિભ્રમામ્ ।
કાલટીપુરનિવાસદીક્ષિતાં કાલકાલસહજાં નુમો વયમ્ ॥ ૧॥
નાસ્તિક્યબુદ્ધિહતમાનસવારિજાતાં-

સ્ત્યક્તાત્મકર્મનિચયાન્બહુશો દ્વિજાદ્યાન્ ।
કૃત્તોત્તમાઙ્ગજતતીન્વિનિરીક્ષ્ય  દુઃખ-

વાર્ધૌ નિમગ્નમિમમમ્બ સુખે નિયુઙ્ક્ષ્વ  ॥ ૨॥
ઈશોઽસ્તિ જન્મ ચ વિચિત્રતરં હિ જન્તો-

ર્લોકાન્તરં ચ નિજકર્મકૃતાં સુખાપમ્ ।
પાપાનિ પાપફલદાશ્ચ તથૈવ લોકા
ઇત્યમ્બ લોકતતયે વિતરાશુ બુદ્ધિમ્ ॥ ૩॥

બ્રહ્માસ્તિ સત્યમથ દૃશ્યમિદં હિ મિથ્યા
રજ્જૂરગાદિવદતો ન હિ સૌખ્યલેશઃ ।

તસ્માદિતિ પ્રવિતરામ્બ દૃઢાં મનીષાં
નમ્રાલયેઽતિસુખમાપ્સ્યતિ યેન શીઘ્રમ્ ॥ ૪॥

યા શ‍ૃઙ્ગશૈલશિખરે  યતિરૂપધર્ત્રા
સંસ્થાપિતાપિ ગિરિજાપતિના પુરા સા ।

કાલટ્યભિખ્યવિષયેઽપિ મયાર્થિતા   ત્વં
વાસં કુરુષ્વ જગતામવનાય વાણિ ॥ ૫॥

નાકાધિરાજમુખલેખવરાર્ચિતાયૈ 
રકાશશાઙ્કનિભવસ્ત્રવિભૂષિતાયૈ ।

મૂકાલયેઽપિ તરસા કવિતાપ્રદાયૈ
એકાજપુણ્યતતયે તનુમો નમાંસિ ॥ ૬॥

સરસ્વતિ સરસ્વતિ પ્રપતિતાનબોધાહ્વયે
શરીરજમુખાખ્યષણ્મકરતોઽતિસમ્ભીષણે ।

ષડૂર્મિસહિતે   જનાન્કરુણયા તુ નિર્વ્યાજયા
સમુદ્ધર સમુદ્ધર દ્રુહિણપુણ્યરાશે જવાત્ ॥ ૭॥

મુદ્રાપુસ્તકમાલિકાઽમૃતઘટભ્રાજત્કરામ્ભોરુહે
વિદ્રાવ્યાશુ ચિરાત્તમાન્ધ્યમખિલં દુસ્ત્યાજ્યમન્યૈર્જનૈઃ ।

શીઘ્રં તત્ત્વમસીતિ બોધમચલં દત્ત્વા કૃપાવારિધે
વાણિ ત્વચ્ચરણારવિન્દશરણં શુદ્ધાન્તરઙ્ગં  કુરુ ॥ ૮॥

કિં  બ્રૂષે વચસાં સવિત્રિ જનતાનાસ્તિક્યબુદ્ધિર્ધ્રુવા
કાલાત્તિષ્યયુગાન્ન ચાન્યથયિતું શક્યેતિ કિં  સુષ્ઠુ તત્ ।

કાલાખર્વમનઃસમુન્નતિહરશ્રીશમ્ભુસોદર્યપિ
ત્વં ભૂત્વા કથમદ્ય કાલકલિતં દૌઃસ્થ્યં બ્રવીષ્યમ્બિકે ॥ ૯॥

યસ્માજ્જડાનુગ્રહદીક્ષિતસ્ય શમ્ભોઃ સ્વસારં ભવતીં  વદન્તિ
તસ્માત્સ્વસૃત્વં ગિરિશસ્ય સાર્થં કુરુષ્વ શીઘ્રં મમ ધીપ્રદાનાત્ ॥ ૧૦॥
આજન્મનસ્તેઽઙ્ઘ્રિયુગં  ગતાનાં ચિત્તં સિતં ચેત્પ્રકરોષિ વાણિ
ચિત્રં ન તત્તન્મલિનાગ્રગણ્યં મત્કં સિતં કુર્વરમમ્બ ચિત્તમ્ ॥ ૧૧॥
સાન્નિધ્યમસ્મિન્કુરુ મૂર્તિવર્યે   ચિરં કૃપાતો જગદમ્બ વાણિ ।
પ્રવર્તયાસેતુતુષારશૈલં સદ્ધર્મમેનં જગતાં હિતાય ॥ ૧૨॥
સન્ધ્યાદિકર્માણ્યપિ હા વિહાય રાત્રિન્દિવં સ્વોદરપૂરણેચ્છૂન્  ।
નરાનિમાન્પાપભયેન શૂન્યાન્તતો વિધાયાશ્વવ વાક્સવિત્રિ ॥ ૧૩॥ var શૂન્યાન્સતો

માલાસુધાકુમ્ભવિબોધમુદ્રાવિદ્યાવિરાજત્કરવારિજાતામ્ ।
અપારકારુણ્યસુધામ્બુરાશિં  શ્રીશારદામ્બાં પ્રણતોઽસ્મિ નિત્યમ્ ॥ ૧૪॥
સમાગતોઽધ્યેતુમયં ધ્વનિં  કિં  કીરાર્ભકસ્ત્વત્કરપદ્મસંસ્થઃ ।
તવાધરે બિમ્બધિયાત્તુમમ્બ સમાગતો વા વદ ધાતૃજાયે ॥ ૧૫॥
વાણિ પાણિજિતરક્તપયોજે શોણિતામ્બરધરેઽધરકાન્ત્યા ।
પાણિના ધરસિ કિં  શુકમેનં પ્રાણિબોધનકૃતેઽખિલગુપ્તેઃ ॥ ૧૬॥
શારદામ્બુદસમાનનિજાભાં નીરજાભકચસંહતિરમ્યામ્ ।
પારદાં લઘુ ભવાખ્યપયોધેઃ શારદામ્બ કલયામિ તનું તે ॥ ૧૭॥

બાલચન્દ્રપરિચુમ્બિતશીર્ષાં લીલયૈવ પરિરક્ષિતલોકામ્ ।
નીલનાગસદૃશાકૃતિવેણીં   શીલયામિ હૃદયે વિધિકાન્તામ્ ॥ ૧૮॥
ઇતિ શ‍ૃઙ્ગેરિ  શ્રીજગદ્ગુરુ શ્રીસચ્ચિદાનન્દશિવાભિનવનૃસિંહ  -
ભારતીસ્વામિભિઃ વિરચિતં શ્રીશારદાસ્તવકદમ્બં સમ્પૂર્ણમ્ ।

